
Ergelak

Luis Bandres - EHUko irakaslea

«Ergela gaiztoa baino arriskutsuagoa da, gaiztoak noizean behin atseden hartzen baitu, baina ergelak inoiz ez». J.M. Arizmendiarrieta jn. 

Gizadia egoera tamalgarrian dagoela gauza jakina da, hori ez da berria, beti honelako egoeran aurkitu da eta. Gizakiek, gainerako animalien moduan, egunero gure kezkak, beldurrak, penak eta premiak jasan behar ditugu. Baina gizakiok besteek ez duten zama berezi bat jasan behar dugu: ergelkeriaren presentzia, hain zuzen. Gizartean bizi behar dugunez gero, gure inguruan daukaguna hobeto ulertzeko irakurritako liburu baten (Carlo M. Cipolla-ren Allegro ma non troppo) mamia, era labur batez, ematea egokia iruditu zait.

Liburu horretan egileak giza ergelkeria aztertzen du eta horren oinarrizko bost legeak azaltzen dizkigu. Ikus ditzagun banan-banan. 

1. «Beti eta halabeharrez gutako bakoitzak munduan zehar ibiltzen den gizaki ergelen kopurua benetan dena baino txikiagoa dela kontsideratzen du». 

Eta hori egia da, nahiz eta egindako kalkulua oso goitik egina izan. Besteak beste, behin baino gehiagotan betidanik arrazional eta azkartzat dugun pertsona bat bat-batean guztiz ergela dela aurkitzen dugulako. Bestalde, egunero eta eten gabe, toki eta egoera desberdinetan, agertu behar ez dutenean, agertzen zaizkigu pertsona ergel batzuk gure eginkizunak oztopatzeko edo hondatzeko. Beraz, ergelen kopurua zenbatekoa den ez dago jakiterik (gure bizian zehar handituz doalako)


2.  «Pertsona berezi bat ergela izateak ez dauka zerikusirik pertsona horren beste edozein berezitasunekin». 

Honela, Naturak ergelkeria era guztiz erregularrean banatu du. Beste edozein berezitasun kontsideratuz (arraza, sexua, ilearen kolorea, ikasketa maila...) eta talde bakoitzean ergelen frekuentzia bera da. Ondorio harrigarri honetara iritsi zenean, bere balio orokorra egiaztatzeko, Cipollak oso talde berezia arakatzea erabaki zuen, Nobel saridunen taldea hain zuzen, eta lortutakoak Naturaren boterea eta zintzotasuna argi utzi zituen: talde horretan ere aurkitutako ergelen frekuentzia beste taldeen bezainbatekoa zen. 

3. «Pertsona ergela zera da: berak onura izan gabe, eta zenbait kasutan nolabaiteko kaltea hartuz, beste pertsona bati edo talde bati kaltea egiten diona». 

Lege horri «urrezko legea» deitu dio Cipollak. Definizio hori egin aurretik pertsonen portaerak lau taldeetan banatu zituen: inozoak, azkarrak, zitalak eta ergelak. Inozoaren ekintzek berari kalte egiten diote, baina besteentzat onuragarriak dira. Azkarrarenek, berriz, inori ez diote kalterik egiten eta denentzat dira onuragarriak. Zitalek, bestalde, beraiek lortzen dute onura besteen kontura. Eta, azkenik, ergelak dauzkagu hemengo definizioaren arabera. 

Zer esanik ez, pertsona azkar batek zenbait kasutan inozo moduan joka dezake eta alderantziz, eta zitalak ere bai, baina portaeren aldaketa honen salbuespen bakarra ergelena da. Hauek beti oso koherenteak dira: inork ez daki beren portaeren zioa, ez dago inolako arrazoirik egiten dutena ulertzeko... ergelak dira eta kito. 


4. «Ergelak ez diren pertsonek beti ergelen ekintzen ondorio kaltegarriak gutxiesten dituzte». 

Ahazten zaie ergelekin harremanak izateak edo elkarlanean jarduteak beti ondorio kaltegarriak ekarriko dizkiela ergelak ez direnei. Batzuetan batek tentazio hori izan dezake, hau da, ergel batekin lan bat egitekoa, baina ondorioak beti tamalgarriak izango ditu, hori ergelaren izaeraren muinean baitago. 


5. «Pertsona ergela dauden pertsona-moten artean arriskutsuena da». 

Edo, beste hitz batzuez, ergela maltzurra baino kaltegarriagoa da. Hau da, maltzurren ekintzen bitartez batzuek galtzen dute eta beste batzuek irabazi egiten dute, hots, gizartean nolabait «orekan» dagoela esan dezakegu; aldiz, ergelkerien bitartez gizarteak bere osotasunean galdu egiten du: ergelak ez du ezer irabazten eta besteek galdu egiten dute. 

Bestalde, maltzurren ekintzek logika bat dute eta, beraz, beren aurrean askotan defentsa bat altxa dezakegu. Aldiz, ergelen ekintzek ez daukate inolako zentzurik eta aldez aurretik gertatu gabe harrapatzen gaituzte beti, hau da, espero gabe: beren mugimenduak alderraiak dira, irrazionalak dira eta. Horrez gain, pertsona azkarrak badaki bera azkarra dela, baita maltzurrak ere maltzurra dela eta inozoa bere zorigaitzeko inozokeriaren kontziente da; baina, tamalez, ergelak ez du bere ergelkeriaren notizia. Hau guztia dela eta, Schiller-ek esan zuena gogoratu behar dugu: «Ergelkeriaren kontra baita jainkoak ere alferrik borrokatzen dira». 

